
COMUNICADO DE PRENSA: EDUCACIÓN


NULOS AVANCES DE LA MESA SECTORIAL D’EDUCACIÓN

Na Mesa Sectorial celebrada hoi vienres a les 12 la mañana onde  se diben a presentar les propuestes 
l’Alministración pa intentar resolver la monumental chapuza que supón la discriminación de milenta docentes asturianos, tratóse sobre’l  nuevu borrador –que’l gobiernu remitió  esta mesma mañana-  d’énteproyectu sobre’l reconocimientu la función docente. Llamentablemente y magar lo anunciao’l día enantes nos medios de comunicación, esi borrador nun supón avances na  resolución del conflictu que lleva vivu cuasi tres años nes aules asturianes.

Lo cierto ye que’l colectivu de los agraviaos aumenta cada día que pasa, lo mesmo que la indignación entre’l profesoráu asturiano, que sufre una situación  ensin comparanza n’otres CCAA. Al contrario: na mayoría d’éstes algamáronse  alcuerdos que suponen aumentos salariales lliniales, en dalgunos casos con efectos retroactivos, como ye’l casu de Castiya la Mancha amás de munches midíes de meyora de la calidá de la enseñanza pública.

Llamentablemente, el gobiernu por boca del so voceru na Mesa Sectorial, volvió a negase a aceptar la propuesta sindical de regularizar una situación de discriminación inaceptable que sufren más de 4000 docentes. SUATEA volvió pidir que se pague a tol profesoráu con fecha 1 de xineru de 2007 les cantidaes que se-yos deben; amás esixóse que s’incluyera nestos pagos al profesoráu que fue cumpliendo estos requisitos dende aquella fecha, tamién con calter retroactivu.

El documentu presentáu sigue faciendo referencia ensin nomales espresamente a las disposiciones reglamentaries que punxeron en marcha la obligación d’estampar una firma en blanco si se quería acceder al cobru d’unes cantidaes, casu rarísimu nel ámbitu funcionarial español, pa la que, según reconoció’l propio director xeneral de la función pública, nun esistía base llegal. Los errores cometíos y los intentos de saltar la llexislación vixente naquel momentu qu’anguaño nun fue modificada, la negativa a alcordar xubes salariales como taben faciendo naquellos momentos otres CCAA que gozaron de paz nel mundu la educación vienen marcando l’actuación en materia educativa d’un gobiernu emperráu n’arrequexar a los docentes y aplicar-yos normatives que nun-yos correspuenden.

La modificación sobre’l borrador d’enantes refierse al plan d’evaluación que’l gobiernu entamará (ensin fecha, por cierto) pa los funcionarios de carrera con cinco años d’antigüedá. Pa SUATEA non sólo nun supón un avance sinón que se vuelve a una situación refugda por milenta docentes en güelgues y manifestaciones el pasáu cursu onde s’impón una evaluación desconocida hasta agora si se quier acceder a un “incentivu” del que se desconoz la so cuantía y vixencia. Ye dicir, tórnase a incidir           n’errores anteriores y pretenden basar el desarrollu d’esta Llei en dalgunos artículos de la LOE yá que como ellos mesmos reconocen nun pue esistir carrera docente ensin encontu llegal.

SUATEA llamentó que’l gobiernu nun tuviere recoyío la pitición de pagu de les cantidaes que se deben a los milenta  docentes discriminaos y ripitió la so propuesta de negociar una Llei que contribuya a la meyora de calidá de la enseñanza pública asturiana. SUATEA alvirtió de la necesidá de convocatoria de movilizaciones (la primera sedrá’l 20 d’ochobre) incluyendo la opción de güelga na enseñanza nel casu de que nun se produzan avances nuna negociación aforfugada, pues esto quier llevase a cabu con una priesa impropia d’un asuntu d’esta fondura. L’alministración alegó la urgxencia dada la inminencia d’una posible inalmisión de los recursos de casación énte’l Tribunal Supremu que daría nueva y definitivamente la razón a SUATEA y a aquelles persones que defendimos los nuestros derechos como llexítimamente permite’l nuestru ordenamientu xurídicu.

